
Наманган вилояти ҳокими
Абдуразаков Шавкат Шокирджоновичнинг
«Наврўз» умумхалқ байрами
муносабати билан ўтказиладиган
халқ сайлидаги

Ассалому алайкум, азиз юртдошлар! Ҳурматли меҳмонлар, байрам иштирокчилари!
Энг аввало, Сиз азизларни уйғониш ва яшариш фаслидаги умумхалқ байрами – Наврўзи олам билан чин қалбимдан табриклайман! 
(пауза, қарсаклар)
Ҳурматли Президентимиз Шавкат Миромонович Мирзиёев таъкидлаганларидек, “Дунёда турли байрамлар, қутлуғ саналар кўп. Лекин инсон қадри ва шаънини улуғлашда Наврўз айёми алоҳида ўрин тутади”.
Дарҳақиқат, “Наврўз” байрами минг йиллик тарихга эга бўлган энг қадимий ва улуғ байрамлардан бири сифатида эъзозланади. 
Табиат уйғониши, янгиланиш ва эзгулик рамзи бўлган Наврўз асрлар давомида халқимизнинг турмуш тарзи, урф-одатлари ва маънавий қадриятлари билан чамбарчас боғланиб келмоқда.
[bookmark: _GoBack]Президентимизнинг “2026 йилги “Наврўз” умумхалқ байрамига тайёргарлик кўриш ва уни ўтказиш тўғрисида”ги қарорига мувофиқ вилоятимизда шарқона яшариш ва янгиланиш айёмини кўтаринки руҳда ўтказишга пухта ҳозирлик кўрилди.
Кейинги йилларда Наврўз байрами азалий анъаналаримизга қайтган ҳолда халқ сайли тарзида кенг байрам қилинаётгани қувонарли. 
Хусусан, вилоят марказидаги «Тинчлик» хиёбони, Заҳириддин Муҳаммад Бобур номи билан аталувчи боғ ҳамда Давлатобод туманида жойлашган «Афсоналар водиси» тематик парки чинакам сайлгоҳга айланди. 
Умуман, бугун она Наманганимизнинг ҳар бир боғ ва ҳиёбонида, маҳаллаларида “Наврўзни улуғлаш – инсонни улуғлашдир!” деган эзгу ғояни ўзида мужассам этган маданий-маънавий тадбирлар бўлиб ўтмоқда.
Қадрли дўстлар!
Бу йилги Наврўз муборак Рамазон ҳайити байрами билан ҳамоҳанг тарзда нишонланиши унинг инсонпарварлик тамойилларини янада кучайтирмоқда. 
Ўзаро меҳр-оқибат кўрсатиш, бемор ва ногиронлар, ёрдамга муҳтож инсонлар ҳолидан хабар олиш каби савобли ишлар билан Наврўзимиз янада файзли ўтяпти.
Вилоятдаги барча давлат ва жамоат идоралари, қолаверса, саҳоватпеша инсонлар томонидан ўзгалар эътиборига муҳтож ҳамюртларимизга моддий ва маънавий кўмак кўрсатилмоқда. 
Шунингдек, “Яшил макон” умуммиллий лойиҳаси доирасида “Мен ҳам кўчат экаман” акциялари, умумхалқ ҳашарлари ташкил этилмоқда.
Шу ўринда, кейинги йилларда Наманган вилоятида ижтимоий-иқтисодий, қурилиш ва бошқа соҳаларда эришилаётган натижаларга қисқача тўхталиб ўтмоқчиман.    


Ўтган йил якуни билан ялпи қишлоқ хўжалиги ҳажми 39,6 трлн сўмни ташкил этиб, 104,6 фоизга ўсди. 
Деҳқончиликнинг хандалаги ҳисобланган пилла етиштириш бўйича белгиланган режа 101 фоизга бажарилди.
Ғаллачиликда ҳар гектардан ўртача 85,1 центнердан, пахтачилик соҳасида эса 45,8 центнердан ҳосил олиниб, шартнома режалари ортиғи билан уддаланди.
Албатта, бу ютуқлар осонликча қўлга киритилмади. Ҳар бир йўналишда тизимли иш ташкил этилгани, ер тайёрлашдан тортиб, ҳосилни йиғиштириб олиш жараёнигача масъулият ва уюшқоқлик билан ёндашилгани ўз самарасини берди.
  Муҳтарам Юртбошимиз томонларидан “Тадбиркорлар юрти,  кичик ва ўрта бизнес маркази” дея эътироф этилган Наманган ўз ишлаб чиқариши ва халқаро брендлар билан ҳамкорлиги ортидан дунёга танилмоқда. 
Айни вақтга келиб  2 та эркин иқтисодий, 74 та кичик саноат зоналари фаолият кўрсатиб, иқтисодий ривожланиш, экспорт салоҳиятининг ортиши, энг асосийси, аҳоли бандлигини таъминлашга муҳим омил бўлиб хизмат қилмоқда. 
Ёки, бунёдкорлик соҳасини олиб кўрайлик. Наманган вилоятида 2017 йилгача 130 дона 2-5 қаватли уйлар қурилган, холос. 
Муҳтарам Президентимиз раҳнамоликларида кейинги йилларда бу нисбат кескин ошди. 
Яъни, Наманган вилоятининг ўзида 2017-2025 йилларда 731 тадан ортиқ кўп қаватли уйлар барпо этилиб, 27 минг 621 та оила уларга кўчиб кирди. 
Биргина 2025 йилда 170 та кўп қаватли уйлар қурилиб, 8500 та хонадон ўз эгаларига топширилди. 
Албатта, эҳтиёжманд ҳамюртларимизни бошпана билан таъминлаш ҳам эътиборда турибди. 
Ўтган 5 йил ичида Наманган вилоятида 471 нафар ижтимоий ҳимояга муҳтож, эҳтиёжманд хотин-қизларга уй-жой берилди. 
Бугун вилоят марказидан тортиб, энг чекка маҳаллаларнинг ички кўчаларигача асфальт бўлмоқда. 
Айни вақтда Наманган вилояти ҳудудида умумий фойдаланишдаги ҳамда ички хўжалик автомобиль йўлларининг умумий узунлиги 14 336 километрни ташкил этади. 
Ўтган йили йўл инфратузилмаси соҳасида 1 488 км. йўлларда, 8 дона кўприкларда қайта қуриш-таъмирлаш ишлари бажарилди.
Жорий йилда эса жами 103 та объектларда 550 км. автомобиль йўлларини таъмирлаш ишлари олиб борилади. 
Бундан ташқари, йўл бўйи инфратузилмасини яхшилаш масаласига алоҳида эътибор қаратилади.

Умуман олганда, 2026 йилги режалар катта: “лойиҳавий ёндашув"лар асосида аҳоли бандлигини таъминлаш ва камбағалликни қисқартириш, хизмат кўрсатиш ва сервис соҳасини ривожлантириш борасидаги лойиҳалар ишлаб чиқилиб, ҳаётга тадбиқ этилмоқда. 
Давр талабидан келиб чиқиб, халқаро туризмни ривожлантиришга алоҳида эътибор қаратмоқдамиз.
Вилоятимизнинг тўрт фаслга хос мафтункор манзараларидан самарали фойдаланиш учун янгидан янги замонавий туристик масканлар қуриш ишларига киришдик. 
Хусусан, Поп туманининг гўзал табиатига эга Арашан кўллар тизими атрофида умумий қиймати 150 миллион доллар бўлган йирик туристик локация - “Arashan Resort” мажмуаси барпо этилади. 
Бугун ушбу лойиҳа қурилишига тамал тоши қўямиз.  
Маҳаллалар инфратузилмасини ривожлантириш, коммунал соҳадаги ислоҳотларни тизимли давом эттириш чоралари кўрилади. 
Бир сўз билан айтганда, «Маҳаллани ривожлантириш ва жамиятни юксалтириш йили»да олдимизга аниқ режалар қўйганмиз. 
Азиз юртдошлар! 
Гап маҳалла ҳақида кетар экан, эътироф этиш керакки, маҳаллалар ҳар бир оилада ва бутун жамиятимизда ижтимоий - маънавий муҳитни мустаҳкамлаш, ёш авлодни баркамол этиб тарбиялаш, оилавий низоларнинг олдини олиш каби кўплаб вазифаларни шараф билан бажариб келмоқдалар.
Бу йилги Наврўз, қолаверса, эртага нишонланадиган “Маҳаллалар куни” арафасида Ўзбекистон Республикаси Президентининг Фармонига мувофиқ бир гуруҳ фидойи юртдошларимиз Давлат мукофотлари билан тақдирланди.

Мукофотланганлар орасида Наманган вилояти вакиллари ҳам бор.
Жумладан;
Наманган шаҳар ободонлаштириш бошқармасининг «Чорсу», «Озод» ва «Ғишткўприк» маҳалла фуқаролар йиғинларида кўкаламзорлаштирувчи – гул экувчиси Лутфиллаева Салима Боймирзаевна «Дўстлик» ордени билан,
Мингбулоқ тумани ички ишлар бўлимининг «Бирлашган» маҳалла фуқаролар йиғинидаги профилактика катта инспектори Мамаджонов Донёрбек Икромжон ўғли «Содиқ хизматлари учун» медали, 
Поп туманидаги «Водий траде центер» МЧЖ таъсисчиси Хакимов Даврон Нурмухамадович «Шуҳрат» медали билан тақдирландилар. 
Мукофот соҳибларини самимий муборакбод этамиз ва уларга келгуси фаолиятида янада улкан муваффақиятлар тилаймиз.
Қолаверса, вилоятимизнинг бир гуруҳ шижоатли, фаол, ташаббускор маҳалла тизими вакиллари вилоят ҳокимининг “Фахрий ёрлиғи” ҳамда “Маҳалла ифтихори” кўкрак нишони билан мукофотландилар. 
Бугунги тадбиримиз давомида тақдирланганларнинг барчасига мукофотларини топширамиз. 
Фурсатдан фойдаланиб, барча мукофот соҳиблари - фидоий ва жонкуяр, ватанпарвар, ўз ишининг устаси бўлган Сиз, азизларни қўшалоқ қувонч билан чин қалбимдан табриклаб, фаолиятингизда янгидан-янги зафарлар тилашга ижозат бергайсиз.
Қадрли наманганликлар!
Юртимизда гўзал баҳор нафаси кезиб юрган мана шу ёруғ кунларда - деҳқончилик йили бошида улуғ ниятларни қалбимизга жо қилганмиз. 
Энг аввало, қишлоқ хўжалигининг барча тармоқларида юқори натижаларга эришиш, бунёдкорлик, яратувчанлик ишлари, тадбиркорликни ривожлантириш орқали аҳоли турмуш фаровонлиги ошириш борасида маррани баланд олганмиз. 
Ишончим комилки, барчамиз бир бўлиб, бу эзгу мақсадларга албатта, эришамиз. 
Фурсатдан фойдаланиб, бугун шу файзли майдонда жамулжам бўлган сиз азизларни, Сизларнинг тимсолингизда, барча юртдошларимизни яна бир бор улуғ айём билан самимий қутлайман. 
2026 йил Наврўзи режалаштирган барча эзгу ишларимизга омад, деҳқончиликларимизга қут-барака олиб келсин! 
Наврўзи олам барчамизга яна бир бор муборак бўлсин!
Эътиборингиз учун раҳмат!

